ტრაქეოსტომიის (კრიკოთირეოტომია) წარმოება
სახელმწიფო სერტიფიკატით ნებადართულ სპეციალობაში დამოუკიდებელი საექიმო საქმიანობის სუბიექტის უფლებამოსილებების განსაზღვრისას ვხელმძღვანელობთ „ჯანმრთელობის დაცვის შესახებ“ და „საექიმო საქმიანობის შესახებ“ საქართველოს კანონებითა და საქართველოს შრომის, ჯანმრთელობისა და სოციალური დაცვის მინისტრის კანონქვემდებარე ნორმატიული აქტებით, კერძოდ:
1. „საექიმო სპეციალობათა, მომიჯნავე საექიმო სპეციალობათა და სუბსპეციალობების შესაბამისი სპეციალობების ნუსხის განსაზღვრის შესახებ“ საქართველოს შრომის, ჯანმრთელობისა და სოციალური დაცვის მინისტრის 2007 წლის 18 აპრილის №136/ნ ბრძანებით;
2. „საექიმო სპეციალობათა პროფესიული კომპეტენციების დამტკიცების შესახებ“ საქართველოს შრომის, ჯანმრთელობისა და სოციალური დაცვის მინისტრის 2015 წლის 30 მარტის №01-8/ნ ბრძანებით.
3. „სამედიცინო და ფარმაცევტული დაწესებულების პასპორტის დამტკიცების შესახებ“ საქართველოს შრომის, ჯანმრთელობისა და სოციალური დაცვის მინისტრის 2003 წლის 22 მაისის №119/ნ ბრძანებით;
 „საექიმო სპეციალობათა პროფესიული კომპეტენციების დამტკიცების შესახებ“ საქართველოს შრომის, ჯანმრთელობისა და სოციალური დაცვის მინისტრის 2015 წლის 30 მარტის №01-8/ნ ბრძანების თანახმად, ტრაქეოსტომიის/კრიკოთირეოტომიის წარმოების უფლება აქვს:
ა) „ანესთეზიოლოგსა და რეანიმატოლოგს“ (დანართი 1, პუნქტი 5, ქვეპუნქტი „ბ.ს“);
ბ) „გადაუდებელი მედიცინის“ სპეციალისტს (დანართი 3, პუნქტი 5, ქვეპუნქტი „ბ.თ“);
გ) „ბავშვთა გადაუდებელი მედიცინის“ სპეციალისტს (დანართი 26, პუნქტი 5, ქვეპუნქტი „ბ.ტ“);
დ) „ბავშვთა ქირურგს“ (დანართი 28, პუნქტი 5, ქვეპუნქტი „ბ.ნ“).
 „სამედიცინო და ფარმაცევტული დაწესებულების პასპორტის დამტკიცების შესახებ“ საქართველოს შრომის, ჯანმრთელობისა და სოციალური დაცვის მინისტრის 2003 წლის 22 მაისის №119/ნ ბრძანების თანახმად ტრაქეოსტომიას აწარმოებს ექიმი ოტორინოლარინგოლოგი.
ამასთან, ზოგად ქირურგს, რომელიც ფლობს სუბსპეციალობის მოწმობას - „თორაკალური ქირურგია“ ან „ქირურგიული ონკოლოგია“, ასევე, აქვს უფლება, აწარმოოს ტრაქეოსტომია (სუბსპეციალობის შესაბამისი პროგრამები, რომლებიც დამტკიცებულია მინისტრის ბრძანებით, განთავსებულია სამინისტროს ვებ გვერდზე: https://www.moh.gov.ge/ka/537/).
 
სამედიცინო მომსახურების გაწევა გადაუდებელ შემთხვევებში

„ჯანმრთელობის დაცვის შესახებ“ საქართველოს კანონის შესაბამისად, „ექიმს დამოუკიდებელი სამედიცინო საქმიანობის უფლება აქვს მხოლოდ სახელმწიფო სერტიფიკატში აღნიშნულ სპეციალობაში, გარდა იმ შემთხვევებისა, როცა პაციენტს სჭირდება გადაუდებელი სამედიცინო დახმარება ან/და აღენიშნება სიცოცხლისათვის საშიში მდგომარეობა და შესაბამისი სპეციალობის ექიმის მოძიება ვერ ხერხდება“ (მუხლი 32, პუნქტი 2). ამავე კანონის თანახმად, გადაუდებელი სამედიცინო დახმარება არის „სამედიცინო დახმარება, რომლის გარეშეც გარდაუვალია პაციენტის სიკვდილი, დაინვალიდება ან ჯანმრთელობის მდგომარეობის სერიოზული გაუარესება“ (მუხლი 3, ქვეპუნქტი „ტ1“). 
ამავდროულად, „საექიმო საქმიანობის შესახებ“ საქართველოს კანონის მე-7 მუხლის შესაბამისად, „დამოუკიდებელი საექიმო საქმიანობის უფლება აქვს საქართველოს ან უცხო ქვეყნის მოქალაქეს ან მოქალაქეობის არმქონე პირს, რომელმაც დაამთავრა საქართველოს სახელმწიფო აკრედიტაციის მქონე უმაღლესი სამედიცინო სასწავლებელი და  ამ კანონით დადგენილი წესით მიიღო დამოუკიდებელი საექიმო საქმიანობის უფლების დამადასტურებელი სახელმწიფო სერტიფიკატი“, ამასთან, დამოუკიდებელი საექიმო საქმიანობის უფლება აღნიშნულ პირს აქვს მხოლოდ „სახელმწიფო სერტიფიკატში აღნიშნული სპეციალობით (სპეციალობებით), გარდა ამ კანონით დადგენილი გამონაკლისებისა“. 
„საექიმო საქმიანობის შესახებ“ საქართველოს კანონის  თანახმად, გადაუდებელი სამედიცინო მომსახურების მიწოდების უფლება, ასევე, აქვს რეზიდენტს, უმცროს ექიმსა და სტუდენტს. კერძოდ:
· [bookmark: _GoBack]„დიპლომისშემდგომი განათლების (პროფესიული მზადების) სასწავლო პროგრამის ფარგლებში რეზიდენტს და საექიმო სპეციალობის მაძიებელს არა აქვთ დამოუკიდებელი საექიმო საქმიანობის უფლება, გარდა იმ შემთხვევებისა, როდესაც პაციენტის მდგომარეობა  სიცოცხლისათვის საშიშია ან მას ესაჭიროება გადაუდებელი სამედიცინო მომსახურება და შეუძლებელია დამოუკიდებელი საექიმო საქმიანობის სუბიექტის დროულად მოძებნა“ (მუხლი 14, პუნქტი 4);
· „უმცროს ექიმს არა აქვს დამოუკიდებელი საექიმო საქმიანობის უფლება, გარდა იმ შემთხვევებისა, როდესაც პაციენტს აღენიშნება სიცოცხლისათვის საშიში მდგომარეობა ან ესაჭიროება გადაუდებელი სამედიცინო მომსახურება და შეუძლებელია დამოუკიდებელი საექიმო საქმიანობის სუბიექტის დროულად მოძებნა“ (მუხლი 14, პუნქტი 5);
· „უმაღლესი სამედიცინო სასწავლებლის სტუდენტს არა აქვს დამოუკიდებელი საექიმო საქმიანობის უფლება, გარდა იმ შემთხვევებისა, როდესაც პაციენტს აღენიშნება სიცოცხლისათვის საშიში მდგომარეობა ან ესაჭიროება გადაუდებელი სამედიცინო მომსახურება და შეუძლებელია დამოუკიდებელი საექიმო საქმიანობის სუბიექტის დროულად მოძებნა (მუხლი 14, პუნქტი 6).
